
Shri Hayagrivabhigamanam

શ્રીહયગ્રીવાભિગમનમ્

અનિરુદ્ધતનોર્જાતમાત્મભૂક્લેશનાશનમ્ ।
અભિગચ્છામિ લક્ષ્મીશં હયગ્રીવવપુર્ધરમ્ ॥ ૧॥
સૂર્યોઽધુના સરસિજાનિ વિકાસ્ય સર્વાન્
ઉત્થાપયન્ નિજકરૈસ્તિમિરં નિરસ્ય ।
પ્રત્યુદ્ગતો ધૃતનવાસનપુણ્ડરીકઃ
શ્રીવાજિવક્ત્ર ભગવંસ્તવ સુપ્રભાતમ્ ॥ ૨॥
વેધાઃ પુરસ્તદનુ તન્મહિષી ગિરીશો
વાચસ્પતિઃ કવિબુધૌ ચ કલાનિધિશ્ચ ।
દેવર્ષયશ્ચ મિલિતા ગુરવઃ પરે ચ
શ્રીવાજિવક્ત્ર ભગવંસ્તવ સુપ્રભાતમ્ ॥ ૩॥
અન્વેષણાય મધુકૈટભયોઃ સમુદ્રે
વેદાહૃતેશ્ચ કૃત આદૃતસમ્પ્રચારૌ ।
બ્રહ્માદિભક્તજનશીર્ષપરિષ્ક્રિયાર્હૌ
શ્રીવાજિવક્ત્રચરણૌ શરણં પ્રપદ્યે ॥ ૪॥
શ્રીમન્ લક્ષ્મીહયમુખ વિભો સ્વીકુરુષ્વાર્ચનં મે
શ્રીમત્તેઽહં ચરણકમલં સંશ્રયન્ સાધુ યાચે ।
ઇન્દુસ્યન્દાધિકશુભસુધાસારરૂપં ત્વદીયં
રૂપં ચિત્તે લસતુ મહિતં સુન્દરં સેન્દિરં મે ॥ ૫॥
દત્ત્વા વેદં દ્રુતમથ મધું કૈટભઞ્ચાસ્ય ચોરૌ
હત્વા યસ્ત્વં નિખિલભુવનસ્રષ્ટૃરક્ષામતાનીઃ ।
શ્રીમન્ લક્ષ્મીહયમુખ વિધેહ્યદ્ભુતં તત્ત્વબોધં
ક્ષોભે પ્રાપ્તેઽપિ ચ બહુવિધે  પ્રચ્યુતિર્યસ્ય ન સ્યાત્ ॥ ૬॥
યં ત્વં લક્ષ્મીહયમુખ પુરા સ્વર્ગિણાં   કામકામૈઃ

આરાધ્યત્વં ફલમપિ દિશન્ વેદતત્ત્વાર્થમન્યમ્ ।
તેભ્યોઽવોચઃ સકલવચસામુત્તમેઽર્થે પુમર્થે
સર્વાન્તસ્સ્થે ત્વયિ ભવતુ મે પારમૈકાન્ત્યનિષ્ઠા ॥ ૭॥
નાનાબાહ્યેન્દ્રિયપરવશં વાનરપ્રાયમેતત્
ચિત્તં ધ્યાનં કથમિહ તતો વાજિવક્ત્ર પ્રસન્નઃ ।
સ્વચ્છ-સ્વાદુ-પ્રગુણ-સુભગ-વ્યોમગઙ્ગાપ્રવાહ -
સ્ફીતોત્કર્ષં હયમુખ વચઃ સન્તનુ શ્રેષ્ઠતીર્થમ્ ॥ ૮॥
વૈરાગ્યર્દ્ધૌ વિહિતમનસાં નૈવ દેવાન્તરાર્ચા
મા ભૂદેષા ક્વચિદનુમતે સત્સમૃદ્‍ધ્યાદિકેઽપિ ।
ત્વય્યભ્યર્થ્યં ભવતિ યદિદં શ્રીહયગ્રીવ તસ્મિન્
નિષ્ઠાભઙ્ગક્ષપણનિપુણસ્ત્વં  હિતે ચોદયેર્મામ્ ॥ ૯॥
સત્યં સત્યપ્રભૃતિ સુહિતં પુષ્પમાધ્યાત્મિકં યત્
તેનૈવાર્ચા તવ હયમુખ શ્રીપતે પૂર્ણતૃપ્ત્યૈ ।
યાવદ્રક્ષ્યં ભવતિ ગૃહિણો દેહવદ્દારપુત્રા-
દ્યેતત્ત્યાગે ત્વઘમિતિ ધિયા તત્ર યુક્તે નિયુઙ્ક્ષ્વ  ॥ ૧૦॥
કૈઙ્કર્યં યત્તુરગવદન ત્વત્ત્વદીયપ્રસત્ત્યૈ
ભક્તેર્જ્ઞાનસ્ય ચ દૃઢભુવસ્તત્પરીવાહભૂતમ્ ।
જ્ઞાનં તન્મે વિતનુ કૃપયા દુષ્કૃતાન્તાઃ કૃતાન્ત-
પ્રીત્યૈ જાતા ભુવિ બહુતતાઃ યેન નિર્મૂલિતાઃ સ્યુઃ ॥ ૧૧॥
ત્વત્સારૂપ્યં સિતહયમુખ ત્વત્સ્નુષા પ્રાપ્ય પત્યુ-
ર્જિહ્વાવાસા   જયતિ ચતુરાસ્યશ્ચ સ ત્વત્કૃપાતઃ ।
પૌત્રઃ શમ્ભુર્ગિરિવરપતિર્દક્ષિણામૂર્તિરેવં   
સર્વજ્ઞોઽભૂન્મયિ ચ નિખિલો બન્ધુરેવં પ્રસીદ ॥ ૧૨॥
મધુસૂદનવીક્ષણાવદાતા ઇતિ તસ્મિન્ મહિતે નિવેદયન્તઃ ।
શુભધીગુણશીલ વાગ્વિલાસાઃ સુખિનઃ સ્યુઃ સ્વકરસ્થપૂરુષાર્થાઃ ॥ ૧૩॥
ઇતિ શ્રીહયગ્રીવાભિગમનં સમ્પૂર્ણમ્ ।

Proofread by PSA Easwaran

2 sanskritdocuments.org



શ્રીહયગ્રીવાભિગમનમ્

Shri Hayagrivabhigamanam

pdf was typeset on December 22, 2023

Please send corrections to sanskrit@cheerful.com

hayagrIvAbhigamanam.pdf 3


	Document Information
	Document Text
	Document Credits

